
I.Кереш.  Батырлык ул – рухи матурлык.

     Бөек Ватан сугышы елларында “Барысы да фронт өчен! Барысы да җиңү өчен!” дигән сүзләр гасырлар буе татар халкының омтылышларын, милли акыл хәзинәсен чагылдырган әдәбият өчен дә эш принцибына әверелә. Аның иң куәтле көчләре, сүзне корал итеп, ватандашларын изге көрәшкә рухландыра, батырлыкның матур үрнәкләренә телебезнең үтемле сәнгатьчә чаралары белән гәүдәләндерелгән һәйкәлләр иҗат итә. Күп язучылар, кулларына корал алып, сугышка китәләр, фронт газеталарында эшлиләр, турыдан-туры сугышта катнашалар: Г.Әпсәләмов, И.Гази, А.Шамов, Ф.Кәрим, М.Җәлил, А.Алиш , Ш.Мансур, Ш.Мөдәррис һ.б..  Дәһшәтле сугыш елларында  да тынып тормаган шигырьләр, хикәяләр киләчәк буыннарга шул җиңү юлының Изгелеге һәм Бөеклеге хакында искәртеп тора. 
Г.Әпсәләмовның тормыш һәм иҗат юлы белән кызыксыну мине фәнни-эзләнү эшенә этәрде. Ул татар әдәбияты тарихында тирән эз калдырган зур язучы. 

         Хезмәтебезнең объекты – Габдрахман Әпсәләмов  эшчәнлеге. Предметы исә Габдрахман Әпсәләмовның  батырлык темасын яктырткан   хикәяләре. 

        Фәнни эшебезне язганда түбәндәге максатны куйдык: күренекле язучы Габдрахман Әпсәләмовның  сугыш чоры хикәяләрен уку һәм геройларының батырлыкларын билгеләү.
Максаттан чыгып, түбәндәге бурычлар куелды:

1) Габдрахман Әпсәләмовның  тормыш юлына һәм эшчәнлегенә караган материалны барлау, туплау, системалаштыру;

2) Сугыш темасына язылган  хикәяләрен уку һәм анализлау.
3) Советлар Союзы Герое исеменә лаек булган якташларыбызны барлау.

Хезмәтнең структурасына килгәндә, фәнни-эзләнү эшебез керештән, төп бүлектән, йомгак һәм файдаланылган әдәбият исемлегеннән тора. 

II.Төп өлеш. 2.1.Советлар Союзы Геройлары – безнең  якташларыбыз.

      “Батырлык ул – рухи матурлык... Әнә шуңа күрә дә халкыбыз кеше күңеленең рухи бөеклеген югары бәяләгән. Батырларның кылган изге гамәлләре, данлы исемнәре әкиятләргә күчкән, җыр-дастаннарга кергән. Каһарманлык, чорлар аша кичеп, бүгенге көннәргәчә килеп җиткән. Халкыбыз улларының һәм кызларының Бөек Ватан сугышы чорында күрсәткән тиңдәшсез фидакарьлеге дә күңелдән мәңге җуелмас. Шул Олуг Батырлык алдында безнең дәвер кешеләре генә түгел, киләсе гасырларда яшәүчеләр дә башларын иярләр әле...”(Минтимер Шәймиев.)

  Бөек Ватан сугышы фронтларында, партизаннар отрядларында, дошман тылында – коры җирдә, суда һәм күктә фашистларга каршы фидакарьләрчә көрәшеп, бик күпләр үзләренең исемнәрен мәңгелек данга күмделәр. Сугыш мәйданы чын мәгънәсендә кемнең кемлеген сыный торган, батырларны ачыклый торган хикмәтле мәйдан булды. Шулар арасыннан Ватаныбызның иң гаярь егетләренә һәм кызларына Советлар Союзы Герое дигән мәртәбәле исем бирелде. Кайбыч районында туып-үскән Советлар Созы Геройлары да бар. 
   Федоров Иван Михаил улы (1924-1971) Совет Армиясе сафларына 1942нче елның сентябрендә алынган. Хәрәкәттәге армиягә 1943нче елда киткән. 2нче Украина фронты составындагы 46нчы армиягә кергән 7нче артиллерия дивизиясенә караган 7нче гаубица артиллериясе полкы радисты Федоров 1944нче елның 5нче декабренә каршы төндә дошманныд көчле уты астында радиостанция белән көймәдә Эрчи шәһәре(Венгрия) тирәсендә Дунайны кичкән һәм штурмлаучы төркем белән батарея арасында элемтә урнаштырган. Аяусыз сугыш барышында 3сәгать дәвамында, артиллерия утының юнәлешен дөресләп, мәгълүматлар биреп торган. Плацдарм яуланган, дошман зур югалтуларга дучар ителгән. Советлар Союзы Герое исеме 1945елның 24мартында бирелгән.
   Кошкин Андрей Евдоким улы (1922-1958) 1941нче елның июненнән Совет Армиясендә. 1942нче елның августыннан Бөек Ватан сугышында. 106нчы гвардия аерым разведка ротасы (Дала фронты, 37армия, 110гвардия укчы дивизиясе) гвардия кече сержанты Кошкин 1943нче елның 29нчы сентябрендә көчле дошман уты астында бер төркем сугышчы белән Днепрны кичеп чыга. Разведчиклар Кременчуг шәһәре (Полтава өлкәсе) тирәсендә дошман оборонасының ут системасын ачыклыйлар, мөһим  документларны кулга төшерәләр, табылган мәгълүматларны штабка хәбәр итәләр. 5нче октябрьдә Кошкин җитәкчелегендәге разведчиклар төркеме Куцеловка (Кировоград  өлкәсе Онуфриевский районы) авылы тирәсендә дошманның сугыш кирәк-яраклары һәм ягулык складларын юк итәләр, берничә солатны кулга алалар. 1944нче елның 22нче февралендә Андрей Кошкинга Советлар Союзы Герое исеме бирелә. Ул туып-үскән Зур Подберезье мәктәбе А.Е.Кошкин исемен йөртә.
    Кузьмин Михаил Кузьма улы (1915-1941)1941нче елда Горький хәрби-сәясәт училищесын тәмамлаган. 1941нче елның июненнән Бөек Ватан сугышында катнаша. 1941нче елның 20нче ноябрендә 4нче  аерым караган 46нчы танк бригадасының 46нчы танк полкы рота политругы Кузьмин  Кордон Спасский районында (хәзер Ленинград өлкәсе, Тихвин районы) батырлак күрсәтә.Аның танкы дошман утыннан зарарлана, экипажы һәлак була. Михаил соңгы патронга кадәр атуын дәвам итә. Танк эчендә янып үлә, әмма дошманга бирелми. 1941нче елның 17нче декабрендә,үлгәннән соң, Кузьминга Советлар Союзы Герое исеме бирелә. Ул укыган Иске Тәрбит мәктәбенә аның исеме бирелә.
  Безнең каһарманнар – чын мәгънәсендә халкыбызның зур горурлыгы, рухи ныклыгы-мактанычы.  Еллар узган саен, аларның шәхси батырлыклары белән тирәнтен кызыксыну хисләре күңелләрдә тагын да көчәя бара.

2.2. Г.Әпсәләмов хикәяләрендә батырлык.
     Габдрахман Әпсәләмов  башыннан ахырына кадәр Бөек Ватан сугышында катнаша. Иҗат эшчәнлеге дә чын-чынлап шушы елларда башлана. Сугыш елларында язылган әсәрләрендә әдип сугыштагы батырлыкны сурәтли. Г.Әпсәләмов бөтен иҗаты белән – романтик рухлы язучы.Аның хикәяләре гаҗәеп бер яктылык, күңел киеренкелеге белән ареылып торалар. Һәр әсәрнең вакыйгалары гүзәл, мәһабәт табигать кочагында бара, әйтерсең туган җирнең табигате үз улларына көч-куәт биреп, аларны саклап тора. Үлгән очракта да ул аларны кадерләп үз куенына ала. Табигать мәңгелек булуы белән үк вакытлы күренеш булган сугышка каршы куела, табигать каршында сугыш, никадәр зыян китерсә дә, барыбер көчсез булып кала. Әсәрнең исемнәренә игътибар итсәк тә: “Зәңгәр иртә”, “Төньяк балкышы”, “Давыл”, Зәңгәр кыя” шундый тәэсир кала, әйтерсең табигать Г.Әпсәләмов әсәрләрендә төп герой ролен үти, әйтерсең җир-ана, туган җир образлары шулай җанланып дошманга каршы көрәшә.

    Хикәяләрнең геройлары арасында уртаклык зур, алар үзенең гаиләсен, өен генә түгел – илен якларга ант иткән кешеләр, җиңүгә ышаныч аларны әллә ничә үлемнән саклап калган. Туган илнең зурлыгы, төрле милләт халыкларының туганнарча дуслыгы аларны рухландырып тора.Дошманга нәфрәт хисе аларга моңа кадәр булмаган дәрәҗәдә рухи көч бирә. Янып-көеп беткән ит кисәгеннән кеше булган Вакыйф (“Икенче гомер”): “Фашистлар кулына эләгүдән үлем мең тапкыр артыграк”, - дип искә алса да, нәкъ менә үз газаплары, фашистлар җәзалап үтергән ватандашлары өчен үч алу теләге аны кабат тормышка алып кайта. 

    Г.Әпсәләмов фронт тормышының бер яки берничә эпизодын ала һәм шуларда содат батырлыгының иң югары ноктага күтәрелүен күрсәтергә омтыла. “Ватан улы”(1941) исемле хикәя герое очучы Моратов үзенең истребителе белән дошман бомбардировщигын таранлый. Тормышын корбан итә, ләкин дошманны ил эченә үткәрми. “Үлемнән көчлерәк”(1943) исемле хикәядәге диңгезче Искәндәр, иптәшләренең чигенүен каплап, ялгыз килеш күпсанлы дошманны тоткарлап тора. Үзенә дип калдырган соңгы патроны белән тагын бер дошманны үтерә, аннан штык һәм приклад ярдәмгә килә. Иң ахыр чиккә җиткәч, ул өстенә ыргылган фашистны эләктереп, биек кыядан төпсез упкынга ташлана. “Хәйбулла агай” (1944) исемле хикәянең герое – контузиядән соң дошман кулына эләккән карт татар солдаты – үзе аны пленга ала һәм җиңүче булып чыга.
    Дошман белән көрәштә егетләр чыныгалар, бөркетләр очкан биеклеккә күтәрелгәндәй кыюланалар.  Г.Әпсәләмовның геройлары – аеруча тәвәккәллек, осталык таләп итә торган профессия кешеләре: разведчик Нурулла, диңгезче Искәндәр, пулеметчы Миңнулла үзләренә тапшырылган бурычны намус белән башкаралар, һәркем кулыннан килмәслек задание – сугышчан бурычны үтәү алар өчен сугыш чорының гадәти хезмәте кебек кабул ителә.
     Г.Әпсәләмов сугыш елларында зур тормыш мәктәбе генә түгел, бәлки иҗади үсү мәктәбе дә узды. Сугыш елларында язган хикәяләре киләчәктә геройларының характер үзенчәлекләрен тулы ачуга хезмәт итәрлек тормышчан вакыйгаларга нигезләнгән зур күләмле әсәрләр иҗат итүгә әзерлек булдылар.  Аннан соң иҗат ителгән романнарында күбрәк әлеге батырлыкның чыганакларын ачыклау белән кызыксына. «Алтын Йолдыз» (1948) – шундый романнарның берсе. 1951 елда Габдрахман Әпсәләмов татар халкының батыр улы Газинур Гафиятуллин истәлегенә «Газинур» романын яза. Язучының Ватан сугышы чоры вакыйгаларына нигезләнеп язылган өченче романы «Мәңгелек кеше» дип атала.  Анда Бухенвальд үлем лагеренда булган хәлләр тасвирлана. Халкыбызның кыю йөрәкле улы Бакый Назимовның фашист тоткынлыгындагы көрәше күрсәтелә.
III. Йомгак. Батырларны барлар вакыт.

      Күз яшьле, кан коюлы рәхимсез сугышларның соңгы бәрелешләреннән безне ярты гасырдан артык вакыт аерып тора. Җитмешенче  мәртәбә туган җиребезгә шау чәчәкле, сандугачлы тыныч яз килә. Дәһшәтле сугыш еллары бездән никадәр ерагая барса, халык батырлыгының бөеклеге, фашизмны җиңүнең дөнья күләмендәге әһәмияте безнең күңелләргә шулкадәр якыная бара.

     Күпмилләтле бердәм халкыбыз аяусыз дошманга каршы сугыш еллларында Ватаныбызга карата булган чын патриотизм һәм ихлас мәхәббәт хисләреннән, көрәшебезнең хаклыгына һәм гаделлегенә инанудан, халыклар арасында ныклы дуслыкка, үзара ярдәмләшүгә ышанудан илаһи көч-куәт алды. Гаять зур рухи-әхлакый күтәренкелек, фронт белән тылның какшамас бердәмлеге, кырыс сынауларда җиңеп чыгарга ярдәм итте.

      Батырларыбызның күп булуы күңелле күренеш. Егерме беренче гасыр да яшәсәк тә: “Сугышларсыз гына яшәсәк иде киләсе елларда!” – дигән изге бер теләк уяна. Алдагы гасырларда яу кырында һәлак булган батырлар бөтенләй булмасын иде. Безгә, моңа кадәр булган каһарманнарыбызны данлап һәм хөрмәтләп, сабан тургайлы ямьле тормышта рәхәтләнеп гомер итәргә язсын иде!.. 

